
1. ЖАЛПЫ ЖОБОЛОР
1.1.  Жогорку кесиптик билим берүүнүн 580400 – Соода иши багыты боюнча аталган мамлекеттик билим берүү стандарты мамлекеттик ыйгарым укуктуу орган тарабынан Кыргыз Республикасынын  билим берүү тармагындагы  “Билим берүү жөнүндөгү” Мыйзамына жана  Кыргыз Республикасынын билим берүү тармагындагы укуктук-ченемдик актыларга шайкештикте иштелип чыккан жана Кыргыз Республикасынын Министрлер кабинети тарабынан белгилүү тартипте бекитилген.
Аталган Мамлекеттик билим берүү стандартын  аткаруу  менчик түрүнѳ жана ведомстволук тиешелүүлүгүнө карабастан бакалаврларды даярдоо боюнча  кесиптик билим берүүнү ишке ашыруучу бардык ЖОЖдор үчүн милдеттүү болуп эсептелет.

1.2. Терминдер, аныктамалар, белгилөөлөр, кыскартуулар

Жогорку кесиптик билим берүүнүн  аталган Мамлекеттик билим берүү стандартында  термин жана аныктамалар жогорку кесиптик билим берүү тармагында Кыргыз Республикасы катышуучу катары эсептелген жана мыйзам тартибинде бекитилип күчүнө кирген эл аралык келишимдерге, Кыргыз Республикасынын “Билим берүү жөнүндөгү” мыйзамына  ылайык колдонулат.

· негизги билим берүү программасы – шайкеш келген багытты даярдоо боюнча  билим берүү процессин  ишке ашыруунун максатын, күтүлүүчү натыйжаларды, мазмунун жана уюштурууну регламенттөөчү окуу-методикалык иш кагаздарынын жыйындысы;

· даярдоо багыты - бирдиктүү фундаменталдык даярдыктын негизинде интеграцияланган ар кандай профилдеги жогорку кесиптик билимдүү кадрларды (адистерди, бакалаврларды жана магистрлерди) даярдоо үчүн билим берүү программаларынын жыйындысы;

· профиль –  билим берүү программасынын кесиптик ишмердүүлүктүн  конкреттүү түрүнө жана (же) объектисине  карата багытталышы;

компетенция –  белгилүү бир тармактын натыйжалуу продуктивдүү ишмердүүлүгү үчүн зарыл болгон, окуучуну билим берүүгө  даярдоодо алдын ала берилген социалдык талаптар (ченемдер);

· бакалавр –  жогорку кесиптик билим берүү квалификациясынын магистратурага тапшырууга жана кесиптик ишмердүүлүгүн ишке ашырууга укук берүүчү  деңгээли;

· магистр – жогорку кесиптик билим берүү квалификациясынын аспирантурага жана (же) базалык докторантурага (профил боюнча / PhD) тапшыруу жана кесиптик ишмердүүлүгүн ишке ашыруу үчүн укук берүүчү  деңгээли;

· кредит -  негизги кесиптик билим берүү программасынын эмгек сыйымдуулугунун шарттуу өлчөмү;

· окутуунун жыйынтыгы -   негизги билим берүү программасы /модуль боюнча  окутуунун жыйынтыгында алынган компетенция;

· жалпы илимий компетенциялар -  ишмердүүлүктүн бардык түрү (же көпчүлүгү) үчүн жалпы болуп эсептелген  мүнөздөмөнү берүүчү: билим алуу, анализ жана синтез ж.б. карата жөндөмдүүлүк.

· инструменталдык компетенциялар– когнитивдик жөндөмдүүлүктү,  идея жана элестөөнү  түшүнүү жана колдонуу жөндөмдүүлүгүн, методологиялык жөндөмдүүлүктү,  айлана-чөйрөнү түшүнүү жана башкаруу жөндөмдүүлүгүн,  убакытты уюштуруу, окутуунун стратегиясын куруу,  чечимдерди кабыл алуу жана көйгөйлөрдү чечүү,  технологиялык билгичтик,  техниканы колдонууга байланышкан билгичтик, компьютердик көндүм жана маалыматты башкаруу жөндөмдүүлүгү,  лингвистикалык билгичтик, коммуникативдик компетенцияны ичине алат;

· социалдык-инсандык жана жалпы маданий компетенциялар -  сезимди жана мамилени билдирүү,  критикалык ой жүгүртүү жана өзүн өзү сыноого жөндөмдүүлүк менен жана   социалдык өз ара карым-катышка жана кызматташуу процессине, топ менен иштей билүүгө, социалдык жана этикалык милдеттемелерди кабыл алуу жана социалдык билгичтик  менен байланышкан жеке жөндөмдүүлүк; 

· кесиптик стандарт -  кесиптик ишмердүүлүктүн белгилүү бир түрүнүн алкагында анын мазмунуна жана сапатына карата талаптарды аныктаган жана ишмердүүлүк түрүнө карабастан кайсы бир уюмда кызматчыга штаттык орун ээлѳѳ укугуна шайкеш келүүгѳ милдеттүү болгон квалификациялык сапаттык деңгээлин баяндаган негизги документ. 

1.3 Кыскартуулар жана түшүндүрмөлөр 
Аталган Мамлекеттик стандартта  төмөнкүдөй кыскартуулар колдонулат: 

МББС- Мамлекеттик билим берүү стандарты; 

ЖКББ – жогорку кесиптик билим берүү; 

НББП – негизги билим берүү программасы; 

ОМБ – окуу-методикалык бирикме; 

НББП ДЦ  - негизги билим берүү программасынын дисциплиналар цикли; 

ЖИК - жалпы илимий компетенциялар; 

ИК - инструменталдык компетенциялар; 

КК - кесиптик компетенциялар; 

СИЖМК - социалдык-инсандык жана жалпы маданий компетенциялар; 

2. Колдонуу тармагы
2.1. Жогорку кесиптик билим берүүнүн аталган  Мамлекеттик билим берүү стандарты (мындан ары – ЖКББ МББС) 580400 – “Соода иши”  багыты боюнча бакалаврларды даярдоо боюнча НББПны милдеттүү ишке ашыруудагы ченемдерди, эрежелерди жана талаптарды ишке ашыруунун жыйынтыгын көрсөтөт жана  жеке менчик түрүнө же ведомстволук тешелүүлүгүнө карабай  Кыргыз Республикасынын аймагында шайкеш келген багыт боюнча бакалаврларды даярдоо лицензиясына ээ  жогорку кесиптик билим берүүнүн бардык  билим берүү уюмдары тарабынан негизги жогорку кесиптик  программаларын өздөштүрүүнүн сапатын баалоо,  окуу, уюштуруу методикалык иш кагаздарды иштеп чыгуу үчүн негиз болуп берет. 

2.2. 580400 “Соода иши” багыты боюнча аталган ЖКББ МББСтын  негизги колдонуучулары болуп төмөнкүлөр эсептелет: 
- өздөрүнүн ЖОЖунда аталган багыт жана даярдоо деңгээли боюнча  илимий, техникалык социалдык тармактын жетишкендиктерин эсепке алуу менен  негизги  кесиптик билим берүү программаларын иштеп чыгууга, натыйжалуу ишке ашырууга жана  жаңылоого милдеттүү ЖОЖдун администрациясы жана илимий-педагогикалык курамы (профессордук-окутуучулар курамы, илимий кызматкерлер); 

- аталган багытты даярдоо боюнча  негизги билим берүү программасын өздөштүрүүдө  өздөрүнүн окуу ишмердүүлүгүн натыйжалуу ишке ашырууга милдеттүү студенттер;

- кесиптик иишмердүүлүктүн  шайкеш келген тармагындагы адистердин жана жумуш берүүчүлөрдүн бирикмелери;

-  Кыргыз Республикасынын билим берүү тармагындагы  мамлекеттик ыйгарым укуктуу органына тапшыруу боюнча  негизги билим берүү программасын иштеп чыгууну камсыздаган окуу-методикалык бирикмелер жана кеңешмелер;

- жогорку кесиптик билим берүүнү каржылоону камсыздоочу мамлекеттик аткаруу бийлик органдары;

- жогорку кесиптик билим берүү системасындагы мыйзамдуулукту  сактоону көзөмөлдөөнү камсыз кылуучу,  жогорку кесиптик билим берүү тармагындагы сапатты көзөмөлдөөнү ишке ашыруучу аткаруу бийлигинин мамлекеттик ыйгарым укуктуу органы;  

- жогорку кесиптик билим берүү тармагында  билим берүү программаларын жана мекемелерди аккредитациялоону ишке ашыруучу аккредитациялык агенттиктер.
2.3. Абитуренттердин даярдык деңгээлине коюлуучу талаптар

2.3.1. “Бакалавр” квалификациясы ыйгарылуучу жогорку кесиптик билимге талапкер абитуренттин билим деңгээли - жалпы орто кесиптик (же жогорку кесиптик) билими. 
2.3.2. Абитуриент орто жалпы билими же орто кесиптик (же жогорку кесиптик) билими тууралуу мамлекеттик үлгүдөгү документке ээ болушу керек. 

3. Даярдоо багытынын жалпы мүнөздөмөсү

3.1. Кыргыз Республикасында 580400 “Соода иши” багыты боюнча даярдоо төмөнкүлөрдү ишке ашырат: 

- бакалаврларды даярдоо боюнча ЖКББ НББП; 

- магистрлерди даярдоо боюнча ЖКББ НББП. 

Бакалаврларды даярдоо боюнча ЖКББ НББПны толук өздөштүргөн жана бекитилген тартиптеги мамлекеттик жыйынтыктоочу аттестациядан ийгиликтүү өткөн ЖОЖдун бүтүрүүчүлөрүнө “бакалавр” квалификациясын ыйгаруу менен, жогорку кесиптик билим тууралуу диплом берилет.  

Магистрлерди даярдоо боюнча ЖКББ НББПны толук өздөштүргөн жана бекитилген тартипте мамлекеттик жыйынтыктоочу аттестациядан ийгиликтүү өткөн ЖОЖдун бүтүрүүчүлөрүнө “магистр” квалификациясын ыйгаруу менен жогорку кесиптик билим тууралуу диплом берилет.  

Бакалаврларды даярдоо багытынын алкагында ЖКББ НББПнын профили  квалификациянын тармактык/сектордук алкагынын негизинде ЖОЖ тарабынан аныкталат.

3.2. Окутуунун күндүзгү бөлүмүндө  жалпы орто же жалпы кесиптик билим берүүнүн базасында 580400 – “Соода иши” багыты боюнча бакалаврларды  даярдоодо ЖКББ НББПны өздөштүрүүнүн ченемдик мөөнөтү  4 жылдан кем эмес убакытты түзөт.

Бакалаврларды күндүзгү-сырттан (кечки) жана сырттан окуу түрү боюнча, ошондой эле окутуунун ар кандай формасы менен айкалыштырып  даярдоодо ЖКББ НББПны өздөштүрүү мөөнөтү ЖОЖ тарабынан окутуунун күндүзгү түрүндѳ  бекитилген ченемдик мөөнөткө салыштырмалуу 6 айдан 1 жылга чейин  узартылат. 

Шайкеш келген профиль боюнча  орто кесиптик билимге же жогорку кесиптик билимге ээ тараптарга бакалаврды даярдоо боюнча тездетилген программада ЖКББ НББПны өздөштүрүү  укугу берилет.  Тездетилген программаны ишке ашырууда окуу мөөнөтү ошол билим берүү программасы боюнча  орто жана (же) жогорку кесиптик билимди алууда  студент өздөштүргөн (өткөн) кээ бир дисциплина жана  практика боюнча аттестациядан кайра өткөрүүнүн жыйынтыгына карата (кайра чегерим тапшыруу аркылуу)  белгиленет. 

Орто кесиптик билим берүүнүн  профилинин жогорку кесиптик билим берүүгө шайкештиги ЖОЖ тарабынан өз алдынча аныкталат.

Бакалаврларды даярдоодо ЖКББ НББПны өздөштүрүүнүн мөөнөтү  окутуунун күндүзгү бөлүмү боюнча  тездетилген программаны ишке ашыруу алкагында 3 жылдан кем эмес убакытты түзөт.

Билим алуу түрүнѳ карабастан  жекече окуу планы боюнча окутууда  окутуу мөөнөтү ЖОЖ тарабынан өз алдынча бекитилет. 

Жекече окуу планы боюнча  окутууда жогорку окуу жай  ден соолук мүмкүнчүлүгү чектелген тараптарга билим алуу мѳѳнѳтүн аныктоодо окутуунун шайкеш келген түрү үчүн бекитилген мөөнөткө салыштырмалуу мѳѳнѳттү узартуу укугуна ээ.

Бакалаврларды жана магистрлерди   багыттар боюнча даярдоодо ЖКББ НББПны өздөштүрүүнүн ченемдик мөөнөтү Кыргыз Республикасынын Министрлер Кабинети тарабынан бекитилет.

3.3. Окутуунун күндүзгү түрү боюнча бакалаврларды даярдоодо ЖКББ НББПны өздөштүрүүнүн жалпы эмгек көлөмү 240 кредиттен кем эмес болушу керек. 

Окутуунун күндүзгү формасында  окуу жылы үчүн ЖКБ НББПнын  эмгек көлөмү 60 кредиттен кем эмес болушу шарт. 

Бир семестрдин эмгек көлөмү 30 кредитке (2 семестрде жүргүзүлгөн окуу процессинде) барабар.

1 кредит  студенттин аудиториялык, өз алдынча иши жана бардык аттестациялык иштерин кошкондо 30 сааттык окуу ишине эквиваленттүү. 

Күндүзгү-сырттан (кечки) жана сырттан окуу түрү боюнча ошондой эле ар кандай окуу түрлѳрүн айкалыштырууда жана аралыктан билим берүү технологияларын колдонгондо  окуу жылы ичинде  НББПнын эмгек көлөмү 48 кредиттен аз эмес болот.

Окутуунун жыйынтыктоочу жылында эмгек көлөмү НББПнын жалпы эмгек көлөмүн камсыздашын эске алуу менен аныкталат.

3.4. 580400 – “Соода иши” багыты боюнча ЖКББ НКББПнын инсанды окутуу жана тарбиялоо жаатындагы максаты 

3.4.1. 580400 "Соода" багыты боюнча окутуу жаатында ЖКББ НББПнын максаты гуманитардык, социалдык, экономикалык, математикалык жана табигый илимдердин негиздерин даярдоо, жогорку профессионалдуу профилдүү билим алууну камтыйт. Бул бүтүрүүчүгө ишмердүүлүктүн тандалган чөйрөсүндө ийгиликтүү иштөөгө, эмгек рыногунда анын социалдык мобилдүүлүгүнө жана туруктуулугуна салым кошкон универсалдуу жана кесиптик компетенцияларга ээ болуусуна мүмкүндүк берет.

3.4.2. 580400 – “Соода иши” багыты боюнча  инсанды тарбиялоо багытындагы ЖКББ НББПнын максаты болуп студенттердин социалдык-инсандык сапатын: максатка умтулуучулук, уюштуруучулук, эмгекти сүйүү, жоопкерчилик, атуулдук, коммуникативдик, толеранттык, жалпы  маданиятын жогорулатуу ж.б. сапаттарын калыптандыруу болуп эсептелет.

3.5. Бүтүрүүчүлѳрдүн кесиптик ишмердүүлүк тармагы.

580400 – “Соода иши” багыты боюнча  бүтүрүүчүлөрдүн  кесиптик ишмердүүлүк тармагы төмөнкүлөрдү ичине алат:

- эл керектөөчү жана өндүрүштүк -техникалык багыттагы товарлар;

- сатып алуучуларга соода, логистика жана жарнактык тейлѳѳ боюнча кызматтар;

- коммерциялык, маркетингдик жана логистикалык процесстер;

- аныкталган жана түзүлгөн процесстер;

- жарнама каражаттары;

- товарлардын сапатын кѳзѳмѳлдѳѳ каражаттары жана ыкмалары;

- логистикалык чынжырлар жана системалар.

Билим деңгээли жана алган компетенциясы кызматкердин квалификациясына коюлган талаптарга ылайык келген шартта бүтүрүүчүлөр кесиптик ишмердүүлүгүн башка чөйрөлөрдө жана (же) тармактарда жүргүзө алышат.

3.6. Бүтүрүүчүлөрдүн кесиптик ишмердүүлүгүнүн объектилери:

580400 “Соода иши” даярдоо багытында бүтүрүүчүлөрдүн кесиптик ишмердүүлүгүнүн объектилери болуп төмөнкүлөр саналат:

● товарлар жана кызматтар, б.а. сатып алуу-сатуу же алмашуу үчүн рынокко кирген материалдык жана материалдык эмес өндүрүш тармактарынын продуктылары (керектөөчү товарлар, өнөр жай жана техникалык товарлар, кызматтар, кыймылсыз мүлк, баалуу кагаздар, насыялар, руханий жана маалыматтык, интеллектуалдык продукт ж. б.)

● ар кандай уюштуруучулук -укуктук түрлѳрдѳгү уюмдарды башкаруу процесстери;

3.7. Бүтүрүүчүлөрдүн кесиптик ишмердүүлүгүнүн түрлөрү:

580400 “Соода иши” багыты боюнча бакалавр соода-технологиялык, илимий-изилдөөчүлүк; уюштуруучулук жана башкаруучулук; логистикалык ж.б. кесиптик ишмердүүлүк түрлөрү үчүн даярдалат.
Бүтүрүүчү негизинен даярданып жаткан кесиптик ишмердүүлүктүн конкреттүү түрлөрү ЖОЖ тарабынан тиешелүү кесиптик стандарттын (эгер бар болсо) негизинде же кызыкдар жумуш берүүчүлөр менен биргеликте иштелип чыккан билим берүү программасынын мазмунун аныкташы керек.
3.8. 580400 «Соода иши» багыты боюнча бакалаврдын кесиптик ишмердүүлүгүнүн милдеттери төмөнкүлөр:

а) соода-технологиялык ишмердүүлүк;

● товарларды саны жана сапаты боюнча кабыл алуу, товарлардын жана кызматтардын сапатын кѳзѳмѳлдѳѳ жана коопсуздугу, товарларды сактоо жана сатуу боюнча иштерди уюштуруу;

● интеграцияланган соода-технологиялык жана логистикалык операциялардын, жарнак иш-чараларынын жана маркетингдик коммуникациялардын комплексин иштеп чыгуу жана ишке ашыруу;

● товарлардын кыймылын системалуу анализдөө, логистиканы жана товарларды сатууну оптималдаштыруу, соода кызматтарынын маданиятын жогорулатуу жана сатып алуучуларды туруктуу тартуу максатында ишканада прогрессивдүү соода-технологиялык процесстерди ишке киргизүү;

● товардык камылгаларды жана ассортиментти түзүү процесстерин башкаруу, жоготууларга жол бербөө, товарлардын сапатын жана коопсуздугун камсыз кылуу, ишкананын атаандаштыкка жөндөмдүүлүгүн жогорулатуу, товарларды жана соода кызматтарын керектөөчүлөрдүн канааттануусун үзгүлтүксүз жакшыртуу максатында товарларды жеткирүүчүлөр менен туруктуу келишимдик жана өндүрүштүк мамилелерди түзүү.
б) уюштуруучулук-башкаруучулук ишмердүүлүгү:

● коммерциялык, маркетинг, жарнак, логистика жана товар таануу ишмердүүлүгүн уюштуруу жана башкаруу үчүн зарыл болгон маалыматтарды чогултуу, сактоо, иштетүү, талдоо жана баалоо;

● керектөөчүлөрдүн рыноктун айрым сегменттерине, керектөөчү товарларга жана кызматтарга болгон талаптарын эске алуу менен суроо -талапты изилдөө жана болжолдоо;

● кесиптик иш чөйрөсүндө (коммерциялык, маркетинг, жарнак, логистика, товардык изилдөө) документтерди даярдоо, аны жасалгалоо жана колдонуу тууралыгын текшерүү;

● колдонуудагы мыйзамдардын жана эрежелердин, ошондой эле техникалык регламенттерде, стандарттарда, келишимдерде, жоболордо белгиленген талаптардын сакталышын көзөмөлдөө;

● товарлардын жана кызмат көрсөтүүлөрдүн ассортиментин жана сапатын, товардык камылгаларды, персоналды, кардарларды тейлөөнү жана ишкананы материалдык -техникалык камсыздоону башкаруу;

● баа түзүү стратегиясын тандоо жана ишке ашыруу;

● ишкананы материалдык-техникалык камсыздоону, товарларды сатып алууну жана сатууну  уюштуруу жана пландаштыруу;

в) илимий-изилдөөчүлүк ишмердүүлүгү:

● маркетингдик изилдөөлѳрдү уюштуруу, жүргүзүү жана алардын натыйжалуулугун баалоо;

● бекитилген методдорго ылайык темалардын (этаптардын, милдеттердин) айрым бөлүмдөрү боюнча илимий изилдөөлѳрдү жүргүзүү;

● кесиптик (коммерциялык,  маркетингдик, жарнактык, логистикалык, товар таануу) ишмердүүлүктү ишке ашыруу үчүн инновациялык методдорду, каражаттарды жана технологияларды иштеп чыгууга катышуу; 

г) логистикалык ишмердүүлүк:

● соодада логистикалык чынжырларын тандоо же түзүү;

● соодада логистикалык схемаларды иштеп чыгууга катышуу;

● логистикалык процесстерди башкаруу.

(*) Бүтүрүүчү даярдоо чөйрөсүндө даярдалышы керек болгон кесиптик ишмердүүлүк милдеттеринин тизмеси негизинен тиешелүү кесиптик ишмердүүлүк тармагындагы квалификациялык талаптардан жана кесиптик стандарттан (эгер бар болсо) алынууга тийиш. Эгерде алар жок болсо, кесиптик ишмердүүлүктүн милдеттеринин тизмеси жумуш берүүчүлөрдүн милдеттүү түрдө катышуусу менен ЖКББ НКББПнын долбоорун иштеп чыгуучу тарабынан түзүлүшү керек.

4. ЖББПны ишке ашыруу шарттарына жалпы талаптар

4.1. НББПны ишке ашырууда ЖОЖдун укуктары менен милдеттерине карата жалпы талаптар.

4.1.1 ЖОЖдор даярдоо багыты боюнча НББПны өз алдынча иштеп чыгышат. НББП Кыргыз Республикасынын даярдоо багытына тиешелүү МББСнын негизинде иштелип чыгат жана ЖОЖдун окумуштуулар кеңеши тарабынан бекитилет.

ЖОЖдор илимдин, маданияттын, экономиканын, техниканын, технологиянын жана социалдык чөйрөнүн өнүгүшүн жана ЖОЖдо билим берүү сапатын камсыз кылуу боюнча сунуштарды эске алуу менен НББПны 5 жылда бир жолудан кем эмес жаңылоого милдеттүү. Бул сунуштар тѳмѳнкүлѳрдү камтыйт: 
● бүтүрүүчүлөрдү даярдоонун сапатын камсыздоо стратегиясын иштеп чыгуу;

● билим берүү программаларына мониторинг жүргүзүү, мезгил-мезгили менен рецензиялоо;
● студенттердин билимдерин жана көндүмдөрүн, бүтүрүүчүлөрдүн компетенттүүлүгүн так макулдашылган критерийлердин негизинде баалоонун объективдүү жол -жоболорун иштеп чыгуу;

● педагогикалык курамдын сапатын жана компетенттүүлүгүн камсыздоо;

● ишке ашырылуучу бардык билим берүү программаларын жетиштүү ресурстар менен камсыздоо, аларды колдонуунун натыйжалуулугуна башка иш-чаралар менен катар студенттер менен маектешүү аркылуу мониторинг жүргүзүү;

● ѳз ишмердүүлүгүн (стратегия) баалоо жана башка билим берүү мекемелери менен салыштыруу үчүн макулдашылган критерийлерге ылайык үзгүлтүксүз өзүн-өзү текшерүү;

● коомчулукка өз ишмердүүлүгүнүн жыйынтыктары, пландары, инновациялары жөнүндө маалымат берүү.
4.1.2. Студенттердин жана бүтүрүүчүлөрдүн даярдык сапатына баа берүү алардын учурдагы, аралык жана акыркы мамлекеттик аттестациясын камтышы керек. Баалоо каражаттарынын базалары ЖОЖ тарабынан иштелип чыгат жана бекитилет.

Студенттерди жана бүтүрүүчүлөрдү аттестациялоого, жыйынтыктоочу квалификациялык иштердин мазмунуна, көлөмүнө жана түзүмүнѳ карата талаптар ЖОЖдун бүтүрүүчүлөрүнүн жыйынтыктоочу мамлекеттик аттестациясы жөнүндө Жобону эске алуу менен ЖОЖ тарабынан аныкталат.

4.1.3. Билим берүү программасын иштеп чыгууда бүтүрүүчүлөрдүн социалдык жана жеке (мисалы, социалдык өз ара аракеттенүү, өзүн өзү уюштуруу жана өзүн өзү башкаруу, системалуу жана активдүү мүнөздөгү) компетенцияларын калыптандыруудагы ЖОЖдун мүмкүнчүлүктөрү аныкталууга тийиш. ЖОЖ окуу жайдын социалдык-маданий чөйрөсүн калыптандырууга, инсандын ар тараптуу өнүгүүсү үчүн зарыл болгон шарттарды түзүүгө милдеттүү.

ЖОЖ билим берүү процессинин социалдык жана тарбиялоочу компонентин өнүктүрүүгө, анын ичинде студенттик өз алдынча башкарууну өнүктүрүүгө, студенттердин коомдук уюмдардын, спорттук жана чыгармачыл клубдардын, илимий студенттик коомдордун ишине катышуусуна салым кошууга милдеттүү.
4.1.4. ЖОЖдун НББПда студенттин тандоосу боюнча сабактар ​​камтылышы керек. Студенттин тандоосу боюнча дисциплиналарды түзүү тартиби университеттин окумуштуулар кеңеши тарабынан белгиленет.

4.1.5. ЖОЖ ѳздѳрүнүн окуу программасын түзүүгө катышуу үчүн студенттерге реалдуу мүмкүнчүлүк берүүгө милдеттүү.

4.1.6. ЖОЖ студенттерди НББПны түзүүдөгү укуктары жана милдеттери менен тааныштырууга, студенттер тандаган дисциплиналар алар үчүн милдеттүү болуп саналаарын жана алардын жалпы эмгек сыйымдуулугу окуу планында көрсөтүлгөндөн кем болбоого тийиш экенин түшүндүрүүгө милдеттүү.
4.2. НББПны ишке ашырууда студенттин укуктары менен милдеттерине карата жалпы талаптар.
4.2.1. Студенттер НББП тарабынан студенттин тандоосу боюнча академиялык дисциплиналарды өздѳштүрүү үчүн бөлүнгөн окуу убактысынын чегинде конкреттүү дисциплиналарды тандоого укуктуу.

4.2.2. Ѳзүнүн индивидуалдуу билим берүү траекториясын түзүүдө студент ЖОЖдо дисциплиналарды тандоо жана дисциплиналардын даярдоо багытынын (адистешүүсүнүн) келечектеги профилине тийгизген таасири боюнча кеңеш алууга укуктуу.

4.2.3. НББПны өздѳштүрүү боюнча социалдык-инсандык компетенцияны өнүктүрүү жаатында жыйынтыктарга жетишүү үчүн студенттер  студенттик өз алдынча башкарууну өнүктүрүүгө, коомдук уюмдардын, спорттук жана чыгармачыл клубдардын, илимий студенттик коомдордун ишине катышууга милдеттүү.

4.2.4. Студенттер белгиленген мөөнөттөрдѳ ЖОЖдун жалпы билим берүү программасында каралган бардык тапшырмаларды аткарууга милдеттүү.

4.3. Студенттин окуу жүктөмүнүн максималдуу суммасы анын дарстык жана дарстан тышкаркы (өз алдынча) билим берүү иштеринин бардык түрлөрүн кошкондо, жумасына 45 академиялык саат ѳлчѳмүндѳ белгиленген.

Күндүзгү окуу түрүндѳ апталык дарстык сабактардын көлөмү ар бир окуу дисциплинасына бөлүнгөн жалпы көлөмдүн кеминде 35 пайызын түзөт.

Академиялык дисциплинада өз алдынча иштөө үчүн бөлүнгөн сааттарга бул академиялык дисциплина (модуль) боюнча экзаменге даярдануу үчүн берилген убакыт кирет.
4.4. Күндүзгү-сырттан (кечки) окутуу түрүндѳ дарстык сабактардын көлөмү жумасына 16 академиялык сааттан кем эмес болууга тийиш.

4.5. Сырттан окуу түрүндө студентке жылына кеминде 160 саат (академиялык) көлөмүндө окутуучу менен бирге окуу мүмкүнчүлүгү берилиши зарыл.

Сырттан жана күндүзгү-сырттан (кечки) окуу түрлѳрүндѳ билим алган студенттердин саны күндүзгү бөлүмдүн студенттеринин санына карата 1: 1 болушу керек.
4.6. Окуу жылында каникул убактысынын жалпы кѳлѳмү 7 жумадан кем эмес,  анын ичинде кышында эки жумадан кем эмес болушу талап кылынат.

5. Бакалаврларды даярдоо НББПсына болгон талаптар

5.1. Бакалаврды даярдоодо  НББПсын өздөштүрүү жыйынтыктарына болгон талаптар
580400 “Соода иши” даярдоо багыты боюнча “бакалавр” академиялык даражасы ыйгарылуучу бүтүрүүчү ЖКББ МББСнын 3.4. жана 3.8 пункттарында көрсөтүлгөн  НББПнын  кесиптик ишмердүүлүк максатына жана милдетине ылайык,  төмөнкү компетенцияларга ээ болушу керек: 

А) универсалдык (ар тараптуу)

  - жалпы илимий (ЖК)

ЖК-1. Курчап турган дүйнө жөнүндө илимий билимин сынчыл баалоо жана колдоно билүүгѳ жөндөмдүү, жашоодогу, маданияттагы баалуулуктарга баа берүүгѳ, жигердүү жарандык позицияда турууга, адамдарга сый-урмат менен мамиле кылууга жана сабырдуу болууга жөндөмдүү; 

б) инструменталдык (ИК);
ИК-1. Мамлекеттик, расмий жана чет тилдердин биринде жумуш жана окуу чөйрөсүндө ишкердик байланышты жүргүзүүгө жѳндѳмдүү;

ИК-2. Жумуш жана окуу чөйрөсүндө татаал маселелерди чечүү үчүн маалыматтык технологияларды колдонуу менен жаңы билимдерди ѳздѳштүрүүгѳ жана колдонууга жөндөмдүү;

ИК-3. Кесиптик ишмердүүлүктө ишкердик билимин жана көндүмдөрүн колдоно алууга жѳндѳмдүү. 

в) социалдык - инсандык жана жалпы маданий (СИЖМK):

СИЖМК-1. Жеке адамдардын же топтордун кесиптик ишмердүүлүгүндө максаттарга жетүүнү камсыздоого жѳндѳмдүү.
2) кесипкөйлүк (КК):

а) соода-технологиялык ишмердүүлүк;

КК-1. Кесиптик ишмердүүлүгүндѳ социалдык, гуманитардык, экономикалык жана табигый илимдердин негизги мыйзамдарын, ошондой эле математикалык анализ жана моделдөө, теориялык жана эксперименталдык изилдөө методдорун колдоно билүүгѳ жѳндѳмдүү;
КК-2. Кесиптик кѳйгѳйлѳрдү чечүүдө математикалык аппаратты колдонууга жѳндѳмдүү;
КК-3.Кесиптик ишмердүүлүгүндө ченемдик документтерди колдоно билүүгѳ, колдонуудагы мыйзамдарды жана ченемдик документтердин талаптарын сактоого жѳндѳмдүү;

КК-4. Товарларды сатып алуучулардын муктаждыктарын аныктап жана канааттандыра билүү, аларды маркетингдик коммуникациялардын жардамы менен түзүү, керектөөчүлөрдүн суроо-талаптарын изилдөө жана божомолдоо, маркетинг маалыматын, товардык  рынок  шарттарын (конъюнктурасын) талдоо жөндөмдүүлүгү;

КК-5. Фальсификациялоону аныктоо жана алдын алуу үчүн товарларды идентификациялоого жөндөмдүү;

КК-6. Жалпы кабыл алынган критерийлерди эске алуу менен ар кандай типтеги коркунучтарды таанууга жана баалоого жөндөмдүү;

КК-7. Кесиптик (коммерциялык, маркетингдик, жарнактык, логистикалык,  товардык) иш үчүн керектүү техникалык документтер менен иштей алат жана аны жол-жоболоштуруу тууралыгын текшерүүгө жөндөмдүү;

КК-8. Ишкананын материалдык-техникалык камсыздалышын, товарларды сатып алууну жана сатууну камсыз кыла алат, товардык камылганы башкарууга жөндөмдүү;

КК-9. Уюмдун стратегиясын талдоого, баалоого жана иштеп чыгууга жөндөмдүү;
б) уюштуруучулук-башкаруу ишмердүүлүгү:

КК-10. Товардын жана кызматтардын ассортиментин жана сапатын башкарууга, алардын сапатын баалоого, кемчиликтерин аныктоого, товарлардын сапатынын талап кылынган деңгээлин жана сакталышын камсыздоого, товарлардын жана кызматтардын сапатын натыйжалуу көзөмөлдөөгө, товарларды саны жана сапаты боюнча кабыл алууга жана эсепке алууга жөндөмдүү;

КК-11. Бизнес-процесстерди болжолдоого жана алардын натыйжалуулугун баалоого жөндөмдүү;

КК-12. Ишканада соода-технологиялык процесстерди башкарууга, сактоо процесстерин жөнгө салууга, инвентаризация жүргүзүүгө, материалдык жана эмгек ресурстарынын наркын аныктоого жана минималдаштырууга, ошондой эле жоготууларды эсепке алууга жана эсептен чыгарууга жөндөмдүү;

КК-13. Уюмдун (ишкананын) персоналын башкарууга жөндөмдүүлүгү, чакан жамаат менен уюштуруучулук-башкаруучулук иштерге даярдыгы;

КК-14. Ишкер өнөктөштөрдү тандоого, алар менен иштиктүү сүйлөшүүлөрдү жүргүзүүгө, келишимдерди түзүүгө жана алардын аткарылышын көзөмөлдөөгө жөндөмдүү;
в) илимий-изилдөө ишмердүүлүгү
КК-15. Кесиптик ишмердүүлүктө илимий, анын ичинде маркетингдик изилдөө жүргүзүүгө жөндөмдүү;

КК-16. Кесиптик (коммерциялык, маркетингдик, жарнактык, логистикалык, товартаануу) иш чөйрөсүндө инновациялык ыкмаларды, каражаттарды жана технологияларды иштеп чыгууга катышууга жөндөмдүү; 

КК-17. Бизнес -технологияларды моделдөө боюнча изилдөөлөргө катышууга жөндөмдүү;

КК-18. Товарлардын жана кызматтардын ассортиментин жана атаандаштыкка жөндөмдүүлүгүн иликтөө чөйрөсүндө изилдөө жүргүзүүгө жөндөмдүү;
г) логистикалык ишмердүүлүгү:

КК-19. Кесиптик (коммерциялык, маркетингдик, жарнактык, логистикалык, товартаануу) ишмердүүлүктү уюштуруу жана башкаруу үчүн керектүү маалыматты чогултууга, сактоого, иштеп чыгууга жана баалоого жөндөмдүү;

КК-20. Соода уюмдарында логистикалык чынжырларды жана схемаларды тандоого жана түзүүгө катышууга, логистикалык процесстерди башкарууга жана оптималдуу логистикалык системаларды табууга жөндөмдүү;

Профиль 5 аталыштан ашпаган кошумча атайын кесиптик компетенциялар менен белгиленет жана университет тарабынан өз алдынча аныкталат. Профилдердин тизмеси ОМБ тарабынан бекитилет.

Кошумча компетенциялардын тизмеси улуттук квалификация алкагына, тармактык/ сектордук квалификация алкактарына жана кесиптик стандарттарга (эгер бар болсо) негизделип аныкталат.

5.2 Бакалаврларды даярдоо НББПнын түзүмүнө коюлган талаптар

Бакалаврларды даярдоо НББПнын түзүмү төмөнкү блокторду камтыйт:
1-блок  «Дисциплиналар (модулдар)»;
2-блок  «Практика»;
3-блок  «Мамлекеттик жыйынтыктоочу аттестация».
	Бакалаврларды даярдоо НББПнын түзүмү


	Бакалаврларды даярдоо НББПнын жана анын блокторунун кредиттер боюнча көлөмү

	1-блок 
	I.Гуманитардык, социалдык жана экономикалык цикл:
II.Математикалык жана табигый илимдер цикли:
III.Кесиптик цикл:
	165-215

	2-блок 
	Практика
	15-60

	3-блок  
	Мамлекеттик жыйынтыктоочу аттестация
	10-15

	Бакалаврларды даярдоо боюнча ЖКББ НББПнын көлөмү
	240


Эскертүү.

- ар бир дисциплинанын эмгек сыйымдуулугу ЖОЖ тарабынан жүзөгө ашырылып жаткан билим берүү программасынын өзгөчөлүктөрүн жана окутуу тилин эске алуу менен цикл үчүн белгиленген көлөмдө өз алдынча аныкталат;

ЖОЖ бакалаврларды даярдоо НББПсын мамлекеттик билим берүү стандартынын талаптарына ылайык даярдайт жана окуу натыйжаларына улуттук квалификациялык алкакка шайкеш жетишүүгө жоопкерчиликтүү болот.

Бакалаврларды даярдоо үчүн НББПнын ар бир блогуна тиешелүү дисциплиналардын (модулдардын) топтому жана алардын эмгек сыйымдуулугу ЖОЖ тарабынан аны өздөштүрүүгө карата талаптарды эске алуу менен, улуттук квалификация алкагында каралган окутуунун натыйжаларынын жыйындысы түрүндө, блок үчүн белгиленген көлөмдө өз алдынча аныкталат.

5.2.1. Бакалавриатты даярдоо НББПсы төмөнкүлөрдү ишке ашырууну камсыз кылууга тийиш:

- Кыргыз Республикасынын билим берүү жана илим чөйрөсүндөгү ыйгарым укуктуу мамлекеттик органы тарабынан аныкталган гуманитардык, социалдык жана экономикалык циклдин милдеттүү дисциплиналарынын тизмесин жана эмгек сыйымдуулугун.

- дене тарбия жана спорт боюнча 360 сааттан кем эмес көлөмдө өздөштүрүүгө милдеттүү, бирок кредитке которулбаган жана бакалаврларды даярдоо үчүн билим берүү программасынын алкагына кирбеген сабактардын өтүлүшүн.

5.2.2. 2-блок «Практика» билим берүү практикасын (киришүү, технологиялык, илимий-изилдөө иштери) жана өндүрүштүк (долбоорлоо, эксплуатациялоо, педагогикалык, илимий-изилдөө иштери) практиканы камтыйт.

ЖОЖ практиканын бир же бир нече түрүн тандап алууга укуктуу; ошондой эле белгиленген кредиттердин чегинде практиканын кошумча түрүн түзө алат.
5.2.3. 3-блок «Мамлекеттик аттестация» мамлекеттик экзамендерди тапшырууга даярдыкты жана тапшырууну, бүтүрүүчү квалификациялык ишти аткарууну жана коргоону камтыйт (эгерде ЖОЖ жыйынтыктоочу мамлекеттик аттестациянын курамына бүтүрүүчү квалификациялык ишти киргизсе).

5.2.4. Бакалаврларды даярдоо боюнча негизги билим берүү программасынын алкагы милдеттүү жана тандоо бөлүгүн камтыйт.
Бакалаврларды даярдоо боюнча негизги билим берүү программасынын милдеттүү бөлүгү улуттук квалификация алкагынын деңгээлин эске алуу менен жалпы илимий, универсалдуу, социалдык-инсандык, жалпы маданий жана кесиптик компетенциялардын калыптанышын камсыз кылган дисциплиналарды жана практиканы ичине алат.

Мамлекеттик аттестациянын көлөмүн кошпогондо, милдеттүү бөлүктүн көлөмү бакалаврларды даярдоо үчүн базалык билим берүү программасынын жалпы көлөмүнүн 50 пайызынан ашпоого тийиш.

Бакалаврларды даярдоо боюнча негизги билим берүү программасынын тандоо бөлүгүндө студенттер тийиштүү багытта дисциплиналарды тандай алышат, ошондой эле башка багыттар боюнча бакалаврларды даярдоо үчүн негизги билим берүү программасынан дисциплиналарды тандоого уруксат берилет.
5.2.5. ЖОЖ мүмкүнчүлүгү чектелген адамдарга (алардын арызы боюнча) алардын психофизикалык өнүгүүсүнүн өзгөчөлүктөрүн, индивидуалдуу мүмкүнчүлүктөрүн эске алган, зарыл болгон учурда бул адамдардын өнүгүүсүндөгү бузулуштарды оңдоону жана социалдык адаптациясын камсыз кылган бакалаврларды даярдоонун негизги билим берүү программасы боюнча окууга мүмкүнчүлүк бериши керек, буга ден соолукка байланыштуу окутууга каршы көрсөтмөлөрдү камтыган негизги билим берүү программасы кирбейт.
5.3. Бакалаврларды даярдоо боюнча базалык билим берүү программасын ишке ашыруу шарттарына талаптар

5.3.1. Окуу процессин кадрлар менен камсыздоо

Бакалаврларды даярдоо боюнча базалык билим берүү программасын ишке ашыруу окутулуп жаткан дисциплинанын профилине ылайык келген негизги билимге ээ болгон жана системалуу түрдө илимий жана (же) илимий-методикалык иш менен алектенген педагогикалык кадрлар тарабынан камсыз кылынууга тийиш.

Кесиптик циклдин окутуучулары, эреже катары, илимдин кандидаты/доктору илимий даражасына, PhD доктор академиялык даражасына, магистрлик квалификациясына жана / же тиешелүү кесиптик чөйрөдө иш тажрыйбасына ээ болушу керек.

Билим берүү программаларынын ар бир цикли үчүн окутуучулардын жалпы санына карата илимий даражасы жана/же илимий наамы бар окутуучулардын үлүшү 40% дан кем болбошу керек (лицензиялык талаптарга ылайык).

Билим берүү программаларынын мугалимдеринин жалпы санында штаттык окутуучулардын үлүшү 40% дан кем эмес болушу зарыл.

Илимдин кандидаты же доктору илимий даражасы бар мугалимдер окуган дисциплиналардын үлүшү дисциплиналардын жалпы санынын 50% ын түзүшү керек.
5.3.2. Окуу процессин окуу-методикалык жана маалыматтык камсыздоо.

Бакалаврларды даярдоо үчүн базалык билим берүү программасын ишке ашыруу ар бир студент үчүн базалык билим берүү программасынын дисциплиналарынын толук тизмесине ылайык түзүлгөн маалымат базаларына жана китепкана фонддоруна жеткиликтүү болуу менен камсыз кылынууга тийиш. Китепкана фонду негизги билим берүү программасынын негизги дисциплиналары боюнча негизги жана кошумча окуу адабияттарынын басма жана/же электрондук басылмалары менен толтурулушу керек. ЖОЖдун билим берүү программасы лабораториялык жана практикалык сабактарды камтышы керек (калыптанып жаткан компетенцияларды эске алуу менен аныкталат).

Негизги билим берүү программасы негизги билим берүү программасынын бардык окуу курстары, дисциплиналары (модулдары) боюнча окуу-методикалык документтер жана материалдар менен камсыз болушу керек.

Дистанттык билим берүү технологияларын колдонууда электрондук окуу китептери жана окуу материалдары менен камсыздоо 100% ды түзөт.

5.3.3. Окуу процессин материалдык-техникалык жактан камсыздоо.

Бакалаврларды даярдоо үчүн негизги билим берүү программаларын ишке ашыруучу жогорку окуу жайы ЖОЖдун окуу планында каралган студенттердин дисциплинардык жана дисциплина аралык даярдыгынын бардык түрлөрүн, лабораториялык, практикалык жана изилдөө иштерин жүргүзүүнү камсыздаган жана колдонуудагы санитардык жана өрт коопсуздугунун эрежелерине жана ченемдерине жооп берген материалдык-техникалык базага ээ болууга тийиш. Бакалавр программасын ишке ашыруу үчүн зарыл болгон материалдык-техникалык камсыздоонун минималдуу тизмесине атайын жабдылган класстар жана дарсканалар: компьютердик класстар, лингафондук кабинеттер, мультимедиялык окуу каражаттары менен жабдылган дарсканалар кирет.

Бир жыйын залы, бир спорт залы, бир ашкана жана бир медпункт болушу милдеттүү. 1 студентке керектүү аянттын ченемдери СанПиндин талаптарына ылайык (Санитардык ченемдерге жана эрежелерге ылайык) белгиленет.
Электрондук басылмаларды колдонууда ЖОЖ окулган дисциплиналардын көлөмүнө ылайык ар бир студентти өз алдынча даярдыгы учурунда Интернет байланышы бар компьютердик класстагы жумуш орду менен камсыз кылуусу керек.

Практикалык жана лабораториялык сабактар сөзсүз түрдө тиешелүү приборлор, жабдуулар, химиялык айнек идиштер жана реактивдер менен жабдылган атайын лабораторияларда жүргүзүлүүгө тийиш.
5.3.4. Бүтүрүүчүлөрдү даярдоонун сапатын баалоо

5.3.4.1. Негизги билим берүү программаларын өздөштүрүүнүн сапатына баа берүү студенттердин сабактарды учурда өздөштүрүүсүнө көзөмөлдү, окуучулардын аралык аттестациясын жана бүтүрүүчүлөрдүн акыркы мамлекеттик аттестациясын камтышы керек.

Ар бир дисциплина боюнча билимдерди учурда жана аралык көзөмөлдөөнүн конкреттүү түрлөрү жана жол-жоболору ЖОЖ тарабынан өз алдынча иштелип чыгат жана студенттерге окуусунун биринчи айында билдирилет.

5.3.4.2. Студенттердин жеке жетишкендиктери тиешелүү негизги билим берүү программасынын этап-этабы менен коюлган талаптарына (сабактарды учурда өздөштүрүүсүнө көзөмөл жүргүзүү жана аралык аттестациялоо) шайкеш экендигин тастыктоо үчүн билимдерин, көндүмдөрүн жана алынган компетенциялардын деңгээлин баалоого мүмкүндүк берүүчү типтүү тапшырмаларды, текшерүү иштерин, тесттерди жана көзөмөлдөө методдорун камтыган баалоо каражаттарынын фонддору түзүлөт. Баалоо каражаттарынын фонддору ЖОЖ тарабынан иштелип чыгат жана бекитилет.
ЖОЖ студенттердин сабактарды учурда өздөштүрүүсүнө көзөмөл жүргүзүү жана аралык аттестациялоо программаларын студенттердин келечектеги кесиптик ишмердүүлүгүнүн шарттарына максималдуу жакындатуу үчүн шарттарды түзүшү керек, бул үчүн белгилүү бир дисциплинанын окутуучуларынан тышкары, тышкы эксперттер катары, жумуш берүүчүлөр, чектеш дисциплиналарды окуган окутуучулар ж.б. активдүү катышуусу керек. Студенттерге жалпы билим берүү процессинин мазмунун, уюштурулушун жана сапатын, ошондой эле айрым окутуучулардын ишин баалоо мүмкүнчүлүгүн берүү керек.
5.3.4.3. Жыйынтыктоочу мамлекеттик аттестация мамлекеттик экзамендерди тапшырууга даярдыкты жана тапшырууну, бүтүрүүчү квалификациялык ишти аткарууну жана коргоону камтыйт (эгерде ЖОЖ жыйынтыктоочу мамлекеттик аттестацияга бүтүрүүчү квалификациялык ишти киргизсе).
5.3.4.4. Бүтүрүүчү квалификациялык иштин (бакалаврдык иштин) мазмунуна, көлөмүнө жана түзүмүнө талаптар, ошондой эле мамлекеттик комплекстүү экзаменге талаптар (эгер бар болсо) жогорку окуу жайы тарабынан аныкталат.

580400 «Соода иши» багыты боюнча бул стандарт М. Рыскулбеков атындагы Кыргыз экономикалык университети базалык жогорку окуу жайына караштуу экономика жана менеджмент боюнча билим берүү тармагындагы окуу-методикалык бирикме тарабынан иштелип чыккан. 

